MINUTI

KAMRA TAD-DEPUTATI

IT-TLETTAX-IL PARLAMENT

KUMITAT PERMANENTI DWAR IL-KONTIJIET PUBBLIĊI

LAQGĦA NRU. 15


It-Tlieta, 27 ta’ Frar, 2018.

Il‑Kumitat Permanenti dwar il‑Kontijiet Pubbliċi ltaqa' fil‑Parlament, il‑Belt Valletta, fl-4:30 p.m.

L-Onor. Beppe Fenech Adami, President tal-Kumitat, ippreseda.

PREŻENTI

L-Onor. Robert Abela, l-Onor. Clayton Bartolo, l-Onor. Kristy Debono, l-Onor. Claudio Grech, l-Onor. Alex Muscat, u l-Onor. Rosianne Cutajar (sostituta tal-Onor. Julia Farrugia Portelli) kienu preżenti.

TALBA

L-Iskrivana qalet it-talba.

MINUTI

Il-Minuti ta’ Laqgħa Nru. 14 li saret fit-30 ta’ Jannar 2018, ġew konfermati.

KORRISPONDENZA

Iċ-Chairman informa lill-Kumitat li kien irċieva ittra datata 13 ta’ Frar, 2018 mibgħuta lilu mill-Awditur Ġenerali rigward ittra li kien irċieva n-National Audit Office (NAO) mingħand is-Sur Martin Baron, liema ittra kienet saret riferenza għaliha f’laqgħat preċedenti tal-Kumitat. (Dok. 20)

PERMESS TAL-KUMITAT

Il‑membri tal-media ngħataw permess sabiex jidħlu jieħdu filmati tal-ewwel ftit minuti tal-laqgħa.  

DISKUSSJONI DWAR IT-TALBA LI SARET MILL-MEMBRI TAL-OPPOŻIZZJONI GĦAL INVESTIGAZZJONI DWAR IS-SITWAZZJONI TAL-INGAĠĠ TA’ ĦADDIEMA FIL-WASTESERV MATUL IL-PERJODU JANNAR 2016 U ĠUNJU 2017, FLIMKIEN MAT-TALBA TAL-MEMBRI TAL-GVERN LI L-PERJODU TAĦT INVESTIGAZZJONI JIBDA MINN JANNAR 2010. 
 
Il-Kumitat irriżuma d-diskussjoni mit-30 ta’ Jannar 2018.

Is-Sur Tonio Montebello, Kap Eżekuttiv ta’ Wasteserv, ġie msejjaħ fil-Kamra sabiex ikompli jixhed bl-istess ġurament li kien ingħata fil-laqgħa preċedenti tal-Kumitat.

Qabel ma beda jixhed is-Sur Montebello, l-Onor. Robert Abela għamel riferenza għal emails li deheru fil-media lokali nhar il-Ħadd, 25 ta’ Frar 2018, li kienu jittrattaw is-suġġett li kien qiegħed jiddiskuti l-Kumitat. 

Huwa qal li l-Oppożizzjoni kienet qiegħda tilmenta li saret xi ħaġa qabel l-elezzjoni tal-2017, li hi stess kienet għamlet fl-2013 meta kienet fil-gvern. Huwa qal li kien qed jesprimi d-diżappunt tiegħu li l-Onor. Fenech Adami, l-Onor. Grech u l-Onor. Azzopardi, tliet Membri tal-Oppożizzjoni fuq il-Kumitat, ma semmew xejn dwar dawn l-iżiluppi u issa kienu se jiġu f’pożizzjoni li jiġġudikaw dak li għamlu huma stess. 

Iċ-Chairman qal li fuq talba tal-Membri tal-Gvern, il-Kumitat kien estenda l-perjodu li kien qiegħed jiskrutinizza għall-2010, u filwaqt li ma kellux problema biex jiddiskuti x’ġara fil-perjodu bejn l-2010 u l-2017, ma kienx se jħalli lil min jiżvijja lill-Kumitat milli jkompli jinvestiga l-verità ta’ dak li seħħ.

L-Onor. Robert Abela qal li l-Membri tal-Oppożizzjoni kellhom jaraw kemm kienet tenibbli l-pożizzjoni tagħhom li jisimgħu l-każ tagħhom stess. 

Fuq domanda tal-Onor. Alex Muscat dwar jekk kienx qiegħed jippresjedi l-laqgħat bil-barka tal-Kap tal-Oppożizzjoni, iċ-Chairman qal li hu kien ġie nnominat mill-Oppożizzjoni, immexxija mill-Onor. Adrian Delia, sabiex jippresjedi l-Kumitat. 

Fil-bidu tax-xhieda tiegħu, is-Sur Tonio Montebello ġie mistoqsi miċ-Chairman għalfejn informazzjoni mitluba minnu kważi xahar qabel baqgħet ma ngħatatx lill-Kumitat.

Is-Sur Montebello qal li l-informazzjoni damet ma nġabret minħabba li kien hemm ħafna informazzjoni x’tinġabar.  Huwa qal li issa din l-informazzjoni kienet f’idejh u fil-fatt ippreżentaha lill-Kumitat (Dok. 21) filwaqt li ta spjega ta’ dak li kien qiegħed jippreżenta.

L-Onor. Clayton Bartolo talab sabiex in vista tal-emails li ħarġu l-Ħadd ta’ qabel, is-Sur Montebello jippreżenta lill-Kumitat il-human resources policies mill-2010 sal-2016.  Is-Sur Montebello qal li hu daħal fil-kariga ma’ Wasteserv fl-2014 u għalhekk seta’ jitkellem biss fuq l-affarijiet li għamel hu.

L-Onor. Alex Muscat ippreżenta lill-Kumitat kopja tal-emails li saret riferenza għalihom fil-bidu tal-laqgħa u li ġew ippubblikati fil-ġurnal Malta Today tal-Ħadd 25 ta’ Frar, 2018. (Dok. 22)

Fil-5:26 p.m. is-Sur Montebello spiċċa jagħti x-xhieda tiegħu għal din il-laqgħa u ġie mitlub jirtira mill-Kamra.

Id-diskussjoni dwar dan is-suġġett kienet interrotta u baqgħet aġġornata.

Fil-5:31 p.m. iċ-Chairman aġġorna l-Kumitat għal nhar it-Tnejn, 5 ta’ Marzu 2018, fl-4:30 p.m. bl-istess aġenda.

